Hjerstkuijer tusken Blauhûs en Parregea v.v.
It is sneon-to-middei 27 oktober 2012. In stielblauwe loft mei hjir en dêr stadich silende bomwoleftige wolken. De Gerben Rypma Stifting hat de jierlikse, tradysjonele is stadichoan wol in tapaslik adjektyf, kuijertocht op de wurklist stean. Fan hein en fier is folk tasetten op it ‘stamcafé’ fan de Stifting, ‘de Freonskip’ yn Blauhûs, dat as startplak tsjinnet. De jachtweide rint fol, it lûd fan petearjende minsken boazet oan, as steane jo yn in hinnehok mei gâns in keppel hinnen. Kopkes en pantsjes, glêzen, faeks in inkeld romerke, rinkelje op de taep en de taffeltsjes, dêr ’t dat leven smoart yn it pluche fan de kleedsjes. Op it biljert in iepen sniene doaze mei de nijste gedichtebondels fan Eeltsje Hettinga. Letter op de middei sil it earste eksimplaer fan ‘Ikader’, sa’t de titel fan de bondel is útrikt wurde yn de tsjerke fan Parregea, ek yn it ramt fan dizze kuijertocht. Hiel tapaslik fansels, in gedichtebondel ‘ten doop’ hâlde yn in fan oarsprong (let?) midsieuwske tsjerke - ek noch tawijd oan Johannes De Dooper - mei ‘kleastermoppen’, hjir en dêr in hânfol dowestiennen en ek  19e en 20e ieuwsk mitselwurk oan de bûtengevels. Histoarje – en de tiid - gappet jin fan alle kanten oan. Dat is ek sa ûnderweis nei dit smûke tsjerkje ta. Nei ’t Sicco Rypma, de foarsitter fan de Stifting, de regels en it programma foar dizze middei koart fordútst hat, geane likernôch sawntich minsken op paed, elts mei en op syn eigen fuotark. Rillegau leit it nije Teatskehûs, dat as in féniks út de púnbulten fan de sloop fan de foargonger ‘opstien is’ – mei minskehelp, dat wol - efter ús. Oer de sigeseagjende Himdyk, ek in monumint út earder tiden dat mei kroade, leppe en swit ta stân kommen is, giet it op Jonkershuzen oan. De sinne – it is to kâld om fan einepikewaer to sprekken, mar oars … - smyt meterslange skaden op it lân, de dyk, yn en oer krekt hekkele sleatten, fan in lange rige kuijerders. 

In lytse buorskip dat Jonkershuzen. In pear pleatsen eins, dêr ’t de pleats fan Cees en Sytske Nieboer as poadium en dekorstik tsjinje sil foar in optreden fan de bruorren Tjitte en Sytze Bouwhuis. Op de skuorreed fan de mânske stjelp, de greate mendoarren iepen, steane de lju mei niget to harkjen nei de (folsk)forhalen dy ’t de beide fortellers, akteurs-yn-spé, ûnder groubynt en skoarstilen oer it fuotljocht bringe. It binne forhalen dy ’t harren pake Tjitte, oarspronkelik ôfkomstich út it Gaesterlânske en letter op in pleats by Parregea bidarre, eartiids fortelde. Hy wie, sei Sytze, in rasforteller, mar dy forhalen hienen as it oan pake lein hie, fuort west. Pake wie nammentlik gjin skriuwer. Mar dy - soms âlde - forhalen bleaunen hingjen yn it ûnthâld fan Jan Bouwhuis, de heit fan dizze beide sprekkers. Hy wie, oars as syn heit, feardich mei de pinne; binammen ek yn de eigen memmetael. Sadwaende binne der mear as hundert fan dy teltsjes op papier – in bondeltsje - kommen. En hjir komme by my ek dy oare Teltsjes, dy fan de bruorren Halbertsma om de hoeke kypjen. Dy hienen ek aerdichheit oan de (sterke) forhalen dy ’t binammen yn it winterskoft om de hurd, de kachel op de optochte pleats fan Pibe Rommerts forteld waerden. Hja lieten de opskriuwerij dêrfan oer oan de mûlripe, manke Gabe Skroar, dy ’t in protte fan dy forhaeltsjes yn syn koer smiten hie, dy ’t nei syn ier fortsjerren fan syn beppe foun waerden. Dy konstruksje mei dy lâpekoer wie harren – de Halbertsma’s -  wize om dy forhalen oer tsjoenders, foartsjirmerij, merakels, skelmstikken, fiten en gedichten foar it neiteam to biwarjen. 
De forhalen fan pake Tjitte binne dus op papier biskikber kommen en sadwaende kinne de pakesizzers der hjoed oer op ’e tekst. 
(Der wienen noch in tal fan dy boekjes to keap, mar fier foar ’t de lêste kuijerder oan de ein fan de middei de noas om de hoeke fan de grôtfolle jachtweide fan ‘de Freonskip’ stiek, wie der gjin eksimplaer mear fan ‘It kin wier wêze’ sa ’t de titel fan de samling is, to krijen.)
Nei ’t Tjitte en Sytze harren ‘maidenspeech’ en optreden dêrre hâlden hienen, gie it noflik petearjend mei dizze en jinge oan op Arkum, dêr ’t krekt foar it doarp troch in klaphikke it paed troch it lân nei de Trekfeart tusken Warkum en Boalsert (útdold yn likernôch 1609) op it folk lei to wachtsjen. De sinne skynt woldiedich op ús del en in frisse wyn waeit ús yn de rêch. Dat hie John Havenga nou net daliks foarsein, mar it kin – lokkich foar ús – de master misse. It lân grien fan it reinwetter fan de lêste tiid, de stynske weet – al by de Maya’s, Inca’s en oare folken yn it Amearika fan foar Columbus bikend - stiet der toar en mei de ‘skonken’ yn it wetter by. Soene it soldaten west hawwe, hienen dy wis lêst krigen fan rinfuorgefuotten of oare oan dy omstannichheden bisibbe kwalen, krupsjes en syktes. It sil in poepetoer wurde om mei de almeugend greate masines fan tsjintwurdich de boel noch in bytsje kreas fan it dweiltrochwiete lân to krijen. De groun peazget jin sa nou en dan ûnder de skuon. It modderige wetter spat ta de boksen yn. By it lytse heechhout krekt foar Parregea reitsje de beide bruorren nochris op ’e tekst. Harren petearen, sa wurde de forhalen tige libben makke, falle deryn as de bikende preek yn de bikende âlderling. Dit kin wolris wer. Dat rinst op, wurdt der tsjin ien fan de bruorren sein, hwant as jo ienris oan soks bigjinne... 
Dan rûke de lju de kofje al dy ’t yn de trochreed fan it café ‘de Harmonie’, ienris it doarpssintrum fan Parregea mei faeks de lytste taep fan Fryslân, op ynskinken wachtet. In timpe (sûker)koeke yn ’e hân en in bakje kofje yn de oare swalket mannichien troch it unike ynterieur dat de tiid stil stean lit. Jachtweide, boppeseal, de trochreed, alles asemet fergiene gloarje fan in doarp, in stêdsje. Bylden fan buorreljende keaplju, oproppers by in boelguod of feiling, resepsjes fan trouwerij, de jierlikse merke mei in toanielstik of revue op de boppeseal, tsjokke wolken segare- en segrettereek, brandewyntsje mei sûker, advokaatsje mei slachrjemme, de útfiering fan de gimmestyk-, de frouljusforiening, it muzyk. In hiel skala fan hwer ’t in lytse mienskip great yn wêze kin lûkt oan jins eagen foarby. Dat is neffens de lûden dy ’t ûnderweis biharke wurde kinne ek de krêft fan de GR Stifting, minsken sicht jaen op harren gea, (famylje)skiednis, de kultuer, it libben fan al den dei. Nei it pypskoft fottelt it folk nei de Johannes de Doopertsjerke. Hjir sil Eeltsje Hettinga, skriuwer fan ‘Gerben Rypma, de keunster fan it dûbele krús’, syn al oantsjutte nijste bondel mei gedichten yn it ljocht jaen.
Nei dit barren wurde de fiters nochris oanlutsen, in dûbele snuor deryn, de klots komt op, hwant it is in kleare loft mei skerpe, hege, noardlike wyn, en dan de stap deryn nei it thúshonk ‘de Freonskip’ yn Blauhûs. Earst stroffeljend – de strjitte leit der yn Parregea diels út - rjochting Hieslum, dan ôfbûge it yn it ramt fan ruilforkaveling oanleine fyts- en rinpaed op bylâns de eardere igge fan de Sinsermar. De skaden binne navenant langer as dy oan it bigjin fan de middei, mar it rint dan ek nei healwei seizen as de earste kuijerders foar de taep yn ‘de Freonskip’  harren in glêzen boarnamerke folskinke litte, al of net mei in moaije skomkraech der op. 
Nijste bondel fan Eeltsje Hettinga yn it ljocht jown.

Nei it sukses fan de biografyske skets ‘Gerben Rypma, de keunstner fan it dûbele krús’, dat Eeltsje Hettinga yn opdracht fan de Gerben Rypma Stifting skreau en dat fierhinne útforkocht(!) is, hat de Stifting it oandoard om op ’e nij mei in boekútjefte to kommen. Der wie sels mei it each op de sinteraesje dy ’t mei sa ’n project annex is, in aparte stifting foar yn it libben roppen.  En dy waerd nou ’t it momint fan útjaen dêr wie tagelyk opdûkt, sa sketste Sicco Rypma, de foarsitter fan de Stifting de sitewaesje yn syn wolkom- en iepeningswurden. Pommeranten wiene der ek. Fansels Eeltsje Hettinga, de dichter fan ‘Íkader’ sa ’t de bondel hjit dy ’t nou út de ruften holpen is. Telenga, Frentsjer, de printer, Gerrit Jan Slagter, de foarmjower, fortsjintwurdigers fan de jildsjitters. Nammers, sûnder printer bliuwt de bêste dichter in rapsode, dy ’t it fan mounlinge oerlevering ha moat. Fierder wolkom foar Elmar Kuiper en Martin Reints, collegae-dichters fan Eeltsje, dy ’t beide in earste eksimplaer oerlange krigen. Dêrnjonken waerd in lyts stikje fan de wâle optilt oer hoe ’t eins de idé om dizze bondel út to jaen, ûntstien wie. Yn it skriuwersarkje fan Rink van der Velde, dêr ’t Eeltsje Hettinga yn de iere maitiid fan dit jier 2012 in skoftke húsmanne, waerd eins harssenskrabbe oer de mooglikheden om in boek gear to stâllen fan it materiael dat Binne Lútsen Boarnstra, silger, de wrâld neilitten hat. Nei it hifkjen fan ien en oar waerd bisletten om net oer ien nacht iis to gean. In wiet pak wie gjin forlet fan. Doe ’t der ôffûstke waerd seach it GR bistjûr wol dat de kandidaet biarbeider/bisoarger fan de neilittenskip fan BLB noch eat yn it liif omwuolle. Nei hwat hinne en wer praet oer it waer en soksoarte algemienheden, skowde Eeltsje de skoattel marris hoeden fan de doar: Hy hie sels eins wol materiael om in gedichtebondel gear to stâllen. Hawar, de stuollen waerden wer ûnder de taffel weihelle, der kaem in flesse wyn foar ’t ljocht, de koark plofte, de glêzen fold, en ta einbislút leit hjir nou dy bondel. In bealch fol wurk is der dien mar it risseltaet kin bisjen lije. 
De dichter moast nei dizze ynlieding ek mei it wetter en syn - tige kreas útfierde - bondel  foar de dokter, foar it buordsje. Tank foar de ynset fan en de noflike gearwurking mei alle bilutsenen, bileaven de GR Stifting en Elske Schotanus, dy ’t lykas altiid in kritysk lêzer, skôger en skifter foar my is. Sûnder har krewearjen, kennis en it oanboarjen fan subsydzjeboarnen hie it lân der oars hinne lein. Sjoerd de Vries, in singelier man yn de wrâld fan de skilderkeunst, dy ’t foar de illustraesje fan it omkaft en binnenyn soarge. De jildsjitters, de stipers en lju dy ’t kritysk nei de teksten en it tekstmateriael sjoen hawwe, lykas Pieter Breuker. Foar collega-dichter Elmar Kuiper in bondel. Troch ‘Kistwurk’ mei Eeltsje yn de kunde kommen en sa ’t er yn syn tankwurd sei: “sûnt haw ik in protte fan him leard. Lokwinske en succes”. Martin Reints, Amsterdammer mar nou yn Brantgum – berteplak fan de skilder Ids Wiersma, lykas Gerben Rypma in chroniquer fan it Fryske gea – krige mei ien fan syn gedichten Eeltsje yn de bisnijing. Der folge contact en nou ek foar him in earste exemplaar. Beide dichters liezen foar it mûsstille auditoarium in pear gedichten foar út eigen wurk. Oan Hille Faber, ponghâlder fan de GR-stifting de eare om mei in tapaslik wurd elts to bitankjen, dy ’t yn ’e beage roun hat om dit project op priemmen to krijen en ôf to breidzjen.
Hy sleat ôf mei in priuwke fan it masterskip dat út de rêstige blêdspegel fan de nije bondel, yn dit gefal op side 20, opriist: 
Under skolperjend wetter/ hear ik in núnderjen/ strjitsangen en blues oanboazjend/ yn Central Park, hjerst/ by in klassike Indian summer. 
De sinne kipet troch de glês-yn-lead finsters fan it smûke grôtfolle tsjerkje. Boartet mei ljocht en skaedstripen op minsken, banken en flier, tsjoent in dyk yn in stille october earne yn ’e bosk yn Vermont (USA) op it netflues.Yn de bermen in tsjok tek delsaeide, droege, toarre blêdden yn alle kleuren fan de reinbôge. Rocinante, in GMC-motorhome snijt dy simmerske hjerstmiddei foar eefkes mar troch twaën, bringt dy hjerstkleuren yn in twirre tsjispeljend en dounsjend oer en op ’e dyk. Dan wurdt it tek wer opteart, noch hwat knûkelich earst, oer de moassige swietrook fan de simmerhjerstige bermen. Amearika 1960, John Steinbeck ‘Reizen met Charley’.
